
Grüessech mittenand, ig möcht zerscht grad mini Interässebindige offelege. I bi bi dr Agentur Make News zueschtändig für Gags und 
Comedy ir Kampagne für d Nationalratswahle, mit de Schnitzubänk  tue n i usteschte, was bim Wahlvolk aachunnt und was no grad eso 
gschlückt wird. Üse Wahlkampf wird finanziert dür d Wirtschaft, namentlech düre Chiis-und Transportverband Bärn und Umgäbig, also 
dür Öich via Betonpriis-Zueschlag, vermuetlech ou im Schtrassebou, d Kampagne wird via facebook- und influencer-Dienschtleischtige 

koordiniert, und das da isch mis Energy-Drink-Fläschli für d Färnseh-Interviews. So, de chöi mer gloub aafah.  
Mini Dame u Herre: Pfannehouer, Bärner Fasnacht 2019 ! 

* 
Als Erschts grad dr Trampeltescht. Chöi mer sofort abschetze, wän mer da so vor üs hei: 

 
Als Symbol isch das grandios / dr Trump isch nid am WEF z Davos  

Wägem shutdown chunnt är nid cho z pfure / eigentlech shut up: är hockt uf d Schnure 
Damit dä nid chunnt, 's isch der Hit / längt e Muur, wo s gar nid gitt 

 
Die Muur, seit Trump, wird topplet nütze: Si wird ou üses Klima schütze / wüll vo hindedranne, da'sch dr Grund,  
dr Hurrikan u ds heisse Wätter chunnt / u nimmt üs d Chelti fasch dr Schnuuf, tüe mer d Muur es Schpältli uuf. / 

O dr Golfschtrom hett üs nie bedrängt, i schpile sälber Golf, das längt 
*  

Dü-Da-Do, o-o-o ... / Si hei üs d'Illusione gno / Ds Ersatz-Signet macht ou nid froh / 
Wüll si hett nume "Tüü-tüü-tüüt hett si gseit, süsch nüüt hett si gseit, tüü-tüüt" 

* 
Armee - Zivildienscht als Transfer-Syschtem / löst ou ds Outobahne-Schtou-Problem 
We no meh Outofahrer ufe Zug abschliiche / chöi mir dr 6-Schpur-Usbou schtriiche 

dr Amstutz findet Zivis schitter - är geit, d Weich-Eier chrampfe witter   (Lieber es weichs Ei als es weichs Hirni) 
* 

Und hie no üse Radio-Gascht-Värs:  
Zwibele säget s z Bern für Böle / s Püdschee sind französisch d Chöle 

Für all Schwiizer, wo usserhalb Züri müend wohne / prichtet srf brääit ääu us de Regione 
Tamedia, Grüezi. De "Bund" ? -- Momänt -- Du, hämmer das na im Sortimänt ? 

* 
Zwüschdrii eine über mi sälber, PR-psychologisch wichtig, we me di angere i d Pfanne hout 

I ha i Oeko inveschtiert / Drüfachverglasig, ds Dach saniert, nach Gebäudeprogramm isoliert 
dr Wintergarte winddicht gmacht, u d Heizig ufe top-Stand bbracht. 

Nach so viil Chrampf muesch o chli chille, / itz flüg' i drei Täg uf d Antille             
Wenn ig das Züüg am Huus hätt müesse / hättet Dihr mi chönne grüesse /  

u wenn itz dä Ghüder-Rappe chunnt / lüfte n i zum Trotz im Tag zwo Schtund 
* 

Plakat: Die Glorreichen Sieben - nei, da bini im faltsche Film, Rückseite: Die Glencorereichen Sieben, starring Ignorazio Cassis 
Gitt s en Underschiid - i frage das ärnschthaft - / zwüsche Schwäfeldioxid und Cassis-Saft ?  

Für e Cassis sälber isch das offe / dä  isch dür Päch und Schwäfel gloffe 
Was dä so bhouptet, isch nid z fasse - und wird voll i Make-News-Wahlkampf passe 

* 
Jedes Jahr es Bundesratsföti. Was hett ächt dä Muurer wölle mit sim Smartphone üs verzölle ? 

Bevor er schtill abzöttelet (clicke Di, clicke da) / hett dr Muurer ds Volk abgföttelet (clickeidi-eida) 
Er findt drumm niemer, tüet nid lache, / wo möcht mit ihm es Selfie mache 

Mit em nöischte n Überschuss, oho, längt sogar no für n es Video 
Dä cha ja wäg de Saudis, himuguege, / sowiso am Volk nümm grad i d Ouge luege  

* 
Itz wird s kompläx - u drumm hochdeutsch   

Solang die einen vom Rahmenabkommen / nichts als den Rahmen abbekommen / 
Während and're zum Abrahmen kommen / können die sich das Abkommen rahmen  

 (und man wird vom Abkommen abkommen) 
* 

Gälbi Weste hei e zwöiti Sitte / wo me lang cha drüber schtritte /  
Eis isch klar - was immer die ou wei - : Dass die ar Macht ke wissi Weste hei 

* 
 Öb G5 d Gsundheit chönnt belange ? Viil si bi däre Frag befange / 

"Überholen - im Zweifel ja !", sitt so güetig, / seit d Unfallschtell für Beratigsverhüetig 
* 

D Sozialhilf zahlt pro Tag e Schnägg - / füf Schtutz - für ds Ässe, dr Räscht fallt wägg / 
dr Schnegg hett gseit, dass das scho gieng - / viil besser gieng s, wenn är scho gieng ! 

E Schnägg: zum Schlangefrass versüesse - oder am Schilthorn nid i d Schlange z müesse / 
Öb aaschtah oder dalli-dalli: illegal uf ds Rollband törfe n alli 

* 



 
Und drmit zum Politverschnitt im Trummel-Takt: 

Bim Albrächt Dürer si s d Häng vom'ne Bätter, / bi Shaqiri und Xhaka es Adler-Gflätter/ 
Di nöii Tuusigernote schteit o scho am Pranger: Di Häng, wo dert druff si: da wäscht eini di anger' ! 

Dr Lehrer isch grad 80gi worde / u mah nümm gfahre gäg' die Horde / 
 Zum Schluss skandiert dr Schüeler-Mob: "Nid Du -  mir bruuche glii e Job !". 

S'isch Wahljahr, jede bringt ds Rezäpt, / wi me d Gsundheits-Chöschte-Fluet ufhäbt / 
Fählt no ds Rezäpt, wo so verhäbt, / dass es d Rezäpt-Fluet überläbt. 

Dr gröscht rächts-frei Ruum ir Schwiz si d Alpe, 300'000 Laschtchäre müesste tschalpe. 
Ou d Undernähmensschtüür-Reform wird tou: Alls, wo wägfallt, fliesst i d AHV / 

Die Vorlag z chopfe, fallt mir schwär, / i gseh schtatt AHV meh AH-läär. 
d Zwöit-Wohnigs-Initiative hett griffe / hett mänge Hüslitroum abgschliffe / 

Itz hei mer halt die Dränglerei / wüll all' uf Bärn i ds Schtöckli wei. 
Lieber Prämie n und Buesse vor Schtüür abzieh, / als Behinderti u Vätter, wo Ching erzieh / 

Die, wo das wei, si brav u bider, / und im Herbscht, da wähle mir se wider. 
Am CO-2-Gsetz, wüll s kommod isch, / desumepaggle, bis es tot isch / 

u när üs mit ihrem Lächle quäle / u die sölle mir de wider wähle ... tüet gschider mi vo Make News wähle ! 
Im Ständerat: meh Bahn und Klimaschutz, Nationalrat: Outobahn meh Schtutz / 

Der Klimaschutz verlouft nach Plan - links und rächts vor Outobahn. 
Seit dr Ständerat JA zur Flug-Abgab - oder schtürzt er sälber ab ? 

Was hett d FDP ächt überleit ? Hei si e Falle für d Frou Gössi gleit - oder dr Wasserfall' i d Gosse gheit ?  
No ne Nachruef:  Keni Hornchüeh ! Palmöl importiere ! / Bürgerchrieg mit Schwizer Waffe füehre / 

Lachnummere zum Tag der Kranken / Herr Schneider-Ammann, tschüss, wir danken. 
Was dä über Hornschmärz gwüsst hett, geit / uf ke Chuehhutt, wüll er nüüt hett gseit   

D Frou Leuthard würd - wi n ig s uffasse - zu Longines-Ski-Renn-Timing passe: / 
Beid' merke nid, s ligt ufem Tisch, wenn ihri Zitt abgloffe n isch 

"Duschen mit Doris", so n e Fruscht, heisst nöi "durch Doris kalt geduscht". 
E Frou Nationalrat Simon hätti / viil Regierigs-Knowhow u mängs Drähti / als Chiis-Verbands-Verwaltigsräti 

Scho vom Wortsinn här gitt s Konkordanze zwüsche Chiis-Abbou und Schtaatsfinanze 
 * 

So itz nähme mer s wider gmüetlech. Bärner Siiger-Värs ---  
Bärn sig nid multikulturell ? Da säg' i nume: go to hell ! / YB Schwizermeischter heisst vollfett: Black Power, wo französisch redt 

--- u dr Bärner Walzer: 
We sogar d Zürcher hei gmerkt, was d Formel E für ne Seich isch/zeigt das drastisch, wie sehr dass hie Bärn birEweich isch 

"Bälpmoos, schpick mi furt vo hie" - aber nid so, dihr Chälber, / das gilt doch für d Fluggescht, nid für Skywork sälber ! 
"Loeb lohnt sich", seit Lidl, was Dihr sicher verschtöht, / Media Markt meint: "Markt-Halle ? I bi doch nid blöd !" /  

Ou d Migros hett gweiblet und z letscht resigniert / offebar hett se n öpper chli z fescht TRANSAliert. 
Punkto Chino entwicklet sech z Bärn öppis Nöis: Exklusivs blibt ir Schtadt, und uf Muri zieht ds Gschmöis. 

Wüll dr nöi Bahnhof-Zuegang alls umdirigiert, / rüeft dr Buebebärg: "Denk mal, was mit mir dann passiert ! / 
Es gibt keiner nach", spricht der Held und erbebt / "Solang eine Verkehrs-Ader noch in uns lebt" 

Im Buebebärgplatz-Abgasdampf tobt dr Hirsche-Grabekampf 
* 

Es geit gäge ds Ändi - dr Räscht chunnt i Quiz-Form - pro Lösigs-Wort füf Sekunde: 
Es angers Wort für "wehrhafte Nation" ? Schtichwort Mitholz: Deto-Nation  

Export-Choral für Munition ? Syrie eleison 
Günschtigs CVP-Karrierenändi ? Coop-Verwaltigs-Presidänti 

Französisch für Realiätsverluscht, 2 Wörter ? Pierre Maudet 
Es nöii Bezeichnig für meh Lärme n ir Schtadt ? auditiv urbanisiere 

SUV ? Klar, suuft z viil, aber süsch no ?: Steuerlich Ungenügend Veranlagt 
Ws bedüttet aktuell IV ? Invalide Verlierer KK ? Kranken-Klassen KVG ? Kapital-Verschiebungs-Gesetz 

Was chunnt Öich bi G5 z'erscht i Sinn ? Dr Bundesrat - dä fahrt ou ohni z länke 
Fährt mit etwas Glück in Bern ab und manchmal sogar bis Domodossola: Lätschbörger 

Es fahrt e Zug vo Bärn nach Thun u hudlet wi ne Moore 
D Zwöisimmner hudlet s hinger inn, die nach Brig erhudlet s vore 

Je nu, mir müesse dankbar sii u gliich chli Fröid ha dranne: 
Solang er hudlet, fahrt er no - bis zur nächschte Panne 

Z letscht wird dä Schrott, schwär havariert, im Chliiforscht z Riedbach deponiert 
Di nöie Doppuschtöcker vor SBB chöme n ou - ojeh - vom Bombardier 

* 
I chume zum Schluss, chli persönlech: I bi n e n untypische Bärner Schnitzelbank, wüll i weiss nümm genau, wi lang s mi scho gitt, 

 u drumm verpass' i jedes Mal mis Jubiläum. Itz erklär' i eifach d Fasnacht 2019 zum Jubiläum 23 Jahr Pfannehouer.  
Mit o chli schpeziellem Jubi-Schluss-Värs. Schöni Fasnacht u bis imene Jahr ! 

Nünzäh-achtesächzg bi n i yuppeida, yuppeidi / vom Jahrgang här chli z junge gsi yuppeida-eidi 
Itz äntlech, für 1 Jahr, wird' i / e n alte n Achtesächzger sii  eh lueg ou da und trallalli ... 

